
  “...Их, Туфан абый шулай көтмəгəндə 

китеп барыр дип кем уйлаган!?

Дəүлəт Советында Туфан абый белəн 

янəшə куярдай кыю депутат юк. Татар 

театрына Туфан абый кебек гашыйк 

иттерердəй сəхнə остасы, калəм остасы 

күренми. Барча татар халкының һəм 

татар əдəбиятының яклаучысы һəм 

вөҗдан мөнбəре булган кыя-маягы юкка 

чыкты сыман...

Туфан абый җитми безгə, бөек Туфан 

җитми. Аны миллəт дистə еллар буе 

сагыначак əле.”   Вахит Имамов



Язучылар укучы һəм тамашачы аңына төрлечə үтеп керə. 

Берəүлəр өчен бу дистə еллар белəн исəплəнə. Икенчелəре исə 

беренче əсəрлəре белəн үк замандашының кирəкле юлдашына 

əверелə. Туфан Миңнуллин белəн нəкъ шулай булды. 

“Милəүшəнең туган көне”, “Нигез ташлары”, “Бəхетле кияү” 

пьесаларын тамашачылар җылы каршылады, татар 

əдəбиятында үзенчəлекле драматург тууын таныды.



Беренче əсəрлəрендə үк Туфан Миңнуллин 

персонажларын табигый итеп сурəтлəде. 

Сəхнəгə яраклы материалны тормышның 

төрле өлкəсеннəн тапты, яңадан-яңа фикерлəр 

күтəрде. Чынбарлыкны сурəтлəүдə күпьяклы 

характерлар иҗат итте.



Туфан Миңнуллин, елдан-ел иҗат активлыгын арттыра барып, 60 

лап пьеса, 20 лəп кыска күлəмле сəхнə əсəре һəм повесть, күпсанлы 

хикəялəр һəм юморескалар, публицистик əсəрлəр һəм мəкалəлəр яза, 

əдəбият һəм сəнгать турында чыгыш ясый.



“Кем нəрсə эзли – шуны таба. Туфан Миңнуллин кеше күңеленнəн, 

тормыштан яхшылык эзлəп, матурлык эзлəп яши; тапса – сөенə, тапмаса – 

бөтен җаны-тəне белəн борчыла. Шуңа күрə аның əсəрлəрен укыгач, 

пьесаларын карагач, арыган күңеллəргə дəрт өстəлə, бу дөньяда изге эшлəр 

эшлисе, онытылып яратасы һəм яшисе килə башлый,” – дип яза Разил 

Вəлиев “Уйлый торган йөрəк” исемле мəкалəсендə. 

Əйе, Туфан Миңнуллин – татар халкының сөекле язучысы, танылган 

шəхесе. Күренекле драматург булса да, иң элек кыска хикəялəре белəн таныла 

ул. Иркен холыклы, изге җанлы авыл кешелəрен яратып, олылап, чеметеп тə 

тасвирлый əдип. Туфан Миңнуллинның һəр əсəрендə ихласлык һəм халык 

язмышы өчен борчылу ята. Минемчə, аның əсəрлəренең сере, тылсымлы 

көче кешелəрне, табигатьне, тормышны ярата һəм гаделлекне, изгелекне, 

яхшылыкны яклый белүендə.



“Туфан Миңнуллинның табигый сəлəте, тынгысыз характеры, 

əдəбиятны яратуы, тормышны яхшы белүе, һəр кеше язмышын үзенеке 

итеп кабул итүе тиз арада əдəби иҗатта үз урынын табуга китерə,” – дип 

яза Ə. Н.-Зиннəтуллина. 

“Нигез ташлары”   пьесасына игътибар итик. Комедиядə ата-бала 

мөнəсəбəтлəренең үзгəрə башлавы, балаларның үз нигезлəренə якын итеп 

карамаулары һəм əхлакый яктан түбəн тəгəрəүлəре күрсəтелə.

 “Үзебез сайлаган язмыш”  пьесасы мəктəп тормышын, аның 

каршылыкларын чагылдыра.  Тəрбия һəм белем бирүчелəрнең күңеллəре 

саф, чиста булса, халкыбызның йөз аклыгын саклап калырга мөмкин 

дигəн фикер аңлашыла əлеге əсəрдəн.                                                                                   



“Ир-егетлəр”, 

“Милəүшəнең туган көне”,

“Дуслар җыелган җирдə”,

“Хушыгыз” драмаларының

төп үзенчəлеклəрен болай 

күрсəтергə мөмкин:

-тормышта нинди генə кыенлыклар

булса да өметеңне өзмəскə,

-үз бəхетең өчен көрəшергə,

-дөньядан тəм табып яшəргə, 

-кеше исеменə тап төшермəскə кирəк.



“Əнилəр һəм бəбилəр” драмасында 

мəңгелек темаларның берсе – ана булу бəхете 

чагыла. Бу бəхетнең матурлыгы милли-

əхлакый кануннарга барып тоташа. Тəрбия 

балага ана сөте, бишек җырлары, сабыеңа 

мəхəббəт, иреңə карата ихтирам кебек гүзəл 

сыйфатлар белəн күчə. Бу сыйфатлар, милли 

гореф-гадəтлəр белəн үрелеп, гомумкешелек 

кыйммəтлəренə барып тоташа. 



Туфан Миңнуллин иҗатында һəм татар 

театры тарихында аерым урын алып торучы, 

тамашачыны елатучы һəм көлдерүче 

комедия – “Əлдермештəн Əлмəндəр”. 

Əлмəндəр карт татар халкының рухи 

байлыгын, физик ныклыгын, тирəн акылын, 

матур гореф-гадəтлəрен, намуслы яшəү 

рəвешен чагылдыра. 

Күренекле галим И.Нуруллин “...үлем 

белəн үлемсезлек кебек мəңгелек теманы 

яктырткан...” дип югары бəя бирə. 



Йомгаклап шуны əйтəсе килə: Туфан 

Миңнуллинның таланты миллəт язмышын үз 

язмышы итеп яшəвендə, мəгънəле əсəрлəр иҗат 

итүендə һəм үз халкының яклаучысы була алуында. 

“Туфан Миңнуллинны башкалардан  аерып 

торган бик күп сыйфатлар бар... Очрашканда 

кочагын җəеп, рəхəтлəнеп исəнлəшсə дə, 

саубуллашканда беркайчан да кешегə кулын бирми 

ул. Борынгы йолага яки ырымга ышанумы бу, əллə 

башка берəр сəбəбе бармы, белмим, əмма мин монда 

бер киная, олы мəгънə күрəм. Əйтерсең аның безнең 

белəн, кешелəр белəн саубуллашасы, кешелəрдəн 

аерыласы килми, əйтерсең ул үзе якын күргəн 

кешелəр белəн, үз халкы белəн һəрдаим янəшə 

булырга тели, ” – дип яза Разил Вəлиев. 

